Улсын Их Хурлын 2014 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хороо, Төрийн байгуулалтын байнгын хороодын 2015 оны 02 дугаар сарын 03-ны өдөр /Мягмар гараг/-ийн хамтарсан хуралдааны гар тэмдэглэл
Нийгмийн бодлого, боловсрол, соёл, шинжлэх ухааны байнгын хорооны дарга Д.Батцогт ирц, хэлэлцэх асуудлыг танилцуулж, хамтарсан хуралдааныг даргалав.

Хуралдаан ирвэл зохих 37 гишүүнээс 19 гишүүн ирж, 54,1 хувийн ирцтэйгээр 14 цаг 55 минутад Төрийн ордны “Б” танхимд эхлэв.

Чөлөөтэй: Сүхбаатарын Батболд, Ц.Дашдорж, Н.Батбаяр, Л.Гантөмөр, Д.Сумъяабазар, Д.Хаянхярваа, Л.Цог, М.Энхболд.

Өвчтэй: Н.Батцэрэг, Ё.Отгонбаяр, Л.Энх-Амгалан.

Тасалсан: Н.Алтанхуяг, С.Дэмбэрэл, Г.Уянга, О.Содбилэг, Л.Эрдэнэчимэг, С.Эрдэнэ.

Хуралдаанд Улсын Их Хурлын гишүүн Сундуйн Батболд оролцов.

Нэг.
Монгол хэлний тухай хуулийн төсөл /Улсын Их Хурлын гишүүн М.Батчимэг нарын 6 гишүүн 2014.06.16-ны өдөр өргөн мэдүүлсэн, анхны хэлэлцүүлэгтэй холбогдуулан  Хууль зүйн байнгын хорооноос гаргасан санал, дүгнэлттэй танилцах/.
Хэлэлцэж буй асуудалтай холбогдуулан Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх О.Баяраа, Төрийн байгуулалтын байнгын хорооны ажлын албаны зөвлөх Ж.Бямбадулам нар байлцав.
Хуулийн төсөлтэй холбогдуулан Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Х.Тэмүүжин танилцуулав.

Хууль зүйн байнгын хорооноос гаргасан саналт, дүгнэлттэй холбогдуулан Улсын Их Хурлын гишүүдээс асуулт болон санал гараагүй болно.
Д.Батцогт: -Хууль зүйн байнгын хорооноос гаргасан “төслөөс болон зарчмын зөрүүтэй саналын 23.2 дахь хэсгийг хасъя” гэсэн саналаар санал хураалт явуулъя.

84,2 хувийн саналаар санал дэмжигдлээ.

Дээрх саналтай холбогдуулан Улсын Их Хурлын гишүүн А.Бакей өмнөх хуралдаанд санал хурааж шийдвэрлэсэн зарчмын зөрүүтэй саналаас саяын хураасан саналыг хасах хэрэгтэй гэсэн санал хэлж, протоколд тэмдэглүүлэв. 
Улсын Их Хурлын гишүүн Сундуйн Батболд саналын томьёоллын 5.20 дугаар саналын 24.2-ыг хасах гэсэн санал гаргав.
Дээрх саналтай холбогдуулан Улсын Их Хурлын гишүүн Ц.Оюунгэрэл, А.Тлейхан нарын тавьсан асуултад Байнгын хорооны дарга Д.Батцогт, ажлын хэсгээс Ж.Бямбадулам нар хариулж, тайлбар хийв.

Улсын Их Хурлын гишүүн Сундуйн Батболд, Р.Гончигдорж, М.Батчимэг нар санал хэлэв.

Байнгын хорооны дарга Д.Батцогт хуулийн төслийн анхны хэлэлцүүлгийг хийж, зарчмын зөрүүтэй саналын томьёоллоор санал хураалт явагдаж дэмжигдсэн тул Улсын Их Хурлын гишүүн Сундуйн Батболдын гаргасан саналаар санал хураалт явуулах боломжгүй гэсэн тайлбарыг хийв.

Хуралдаан 15 цаг 12 минутад өндөрлөв.
Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ ДАРГА
Д.БАТЦОГТ

ТӨРИЙН БАЙГУУЛАЛТЫН БАЙНГЫН ХОРООНЫ ДАРГА




А.БАКЕЙ
Тэмдэглэл хөтөлсөн:

ПРОТОКОЛЫН АЛБАНЫ ШИНЖЭЭЧ







Б.БАТГЭРЭЛ 

УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ НИЙГМИЙН
БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРОО, 

ТӨРИЙН БАЙГУУЛАЛТЫН БАЙНГЫН ХОРООДЫН 2015 ОНЫ 02 ДУГААР САРЫН 03-НЫ ӨДРИЙН ХАМТАРСАН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Д.Батцогт: -Улсын Их Хурлын гишүүдийн өдрийн амгаланг айлтгая. Төрийн байгуулалтын байнгын хороо, Нийгмийн бодлого, боловсрол, соёл, шинжлэх  ухааны байнгын хорооны хамтарсан хуралдааны ирц хүрсэн байна. Ирвэл зохих 37 гишүүнээс 19 гишүүн ирсэн, 51,4 хувийн ирцтэй.

Хурлаа эхэлье.

Хэлэлцэх асуудал бол Монгол хэлний тухай хуулийн төслийн анхны хэлэлцүүлгийг явуулна.

-Хэлэлцэх асуудал дээр өөр саналтай гишүүн байна уу?

-Алга байна.

Хэлэлцэх асуудалдаа оръё.

Монгол хэлний тухай хуулийн төслийг Хууль зүйн байнгын хороо хэлэлцэж санал, дүгнэлт ирүүлсэн байна.

Хууль зүйн байнгын хорооны санал, дүгнэлтийг Улсын Их Хурлын гишүүн Тэмүүжин танилцуулна.

Х.Тэмүүжин: -Байнгын хорооны эрхэм гишүүд ээ, Монгол хэлний тухай хуулийн анхны хэлэлцүүлгийг Хууль зүйн байнгын хороо эрхлэх асуудлынхаа хүрээнд 2015 оны 01 дүгээр сарын 27-ны өдрийн хуралдаанаар хэлэлцлээ.
Дээрх асуудлыг хэлэлцэх явцад Улсын Их Хурлын гишүүн Д.Лүндээжанцан төслийн 23 дугаар зүйлийн 23.2-т энэ хуулийн 6.1.7, 6.1.8, 6.3, 7.2, 16.1.1, 16.2 дахь заалтыг зөрчсөн хуулийн этгээд эрх бүхий байгууллагын шийдвэрийн дагуу зөрчлийг арилгах арга хэмжээ аваагүй, зөрчлийг хоёроос дээш удаа давтан гаргасан бол тухайн хуулийн этгээдийн үйл ажиллагаа эрхлэх зөвшөөрлийг цуцална гэсэн нь Иргэний хууль болон Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуулийн холбогдох заалттай зөрчилдөж байгаа тул Монгол хэлний тухай хуулийн төслийн 23 дугаар зүйлийн 23.2 дахь хэсгийн, мөн Нийгмийн бодлого, боловсрол, соёл, шинжлэх ухааны байнгын хороо болон Төрийн байгуулалтын байнгын хорооноос дэмжсэн 23.2 ба энэ хуулийн 6.1.7, 6.1.8, 6.3, 7.2, 16.1.1, 16.2 дахь заалтыг зөрчсөн хуулийн этгээдэд эрх бүхий байгууллагын шийдвэрийн дагуу зөрчлийг арилгах арга хэмжээ аваагүй, эсвэл зөрчлийг хоёроос дээш удаа давтан гаргасан нь хуулийн этгээдийн тухайн үйл ажиллагаа эрхлэх зөвшөөрлийг цуцлах үндэслэл болно гэсэн зарчмын зөрүүтэй саналыг тус тус дэмжих боломжгүй тул төслөөс хасах нь зүйтэй гэсэн санал гаргасныг хуралдаанд оролцсон гишүүдийн олонх дэмжсэн болно.

Түүнчлэн Улсын Их Хурлын гишүүн Х.Тэмүүжин, З.Баянсэлэнгэ нар Монгол хэлний тухай хууль тогтоомж зөрчсөн төрийн албан хаагчдад Төрийн албаны тухай хуульд заасан хариуцлагыг хүлээлгэх нь зүйтэй гэсэн саналыг гаргаж байсан болно.
Байнгын хорооны эрхэм гишүүд ээ, Монгол хэлний тухай хуулийн төслийг тус Байнгын хороо эрхлэх асуудлынхаа хүрээнд хэлэлцсэн талаарх Хууль зүйн байнгын хорооноос гарсан санал, дүгнэлтийн зарчмын зөрүүтэй саналыг хэлэлцэн шийдвэрлэж өгнө үү. Анхаарал тавьсанд баярлалаа.
Д.Батцогт: -Тэмүүжин гишүүнд баярлалаа. Яг энэ асуудлаар тухайлсан дэг байхгүй юм байна. Тэгэхээр гишүүд асуулт асууж болно, үг хэлж болно.

Асуулттай гишүүд байна уу?

-Алга байна.

Үг хэлэх гишүүн байна уу?

-Байхгүй байна.

Хууль зүйн байнгын хорооны гаргасан “төслөөс болон зарчмын зөрүүтэй саналаас 23.2 дахь хэсгийг хасъя” гэсэн томьёоллоор санал хураалт явуулъя.

19 гишүүн санал хураалтад оролцож, 16 гишүүн дэмжиж, 84,2 хувиар дэмжигдлээ.

Су.Батболд гишүүний гаргасан зарчмын зөрүүтэй саналын томьёолол байна.

Саналын томьёоллын 5.20 дугаар саналын 24.2-ыг хасах гэж байна.

-Су.Батболд гишүүн тайлбарлая.

Су.Батболд: -Би Нийгмийн бодлогын байнгын хорооны гишүүн биш л дээ. Хэлэлцэх эсэх, анхны хэлэлцүүлэг дээр нь бас анхаарал тавьж чадаагүй, тэгээд энэ хууль яваад энэ чинь анхны хэлэлцүүлгээ хийгээд. Гэхдээ анхны хэлэлцүүлэг дуусаагүй байгаа гэж бодож байгаа юм. Түрүүчийн хуралдаанаар анхны хэлэлцүүлгийн зарчмын зөрүүтэй саналуудаар санал хураачихсан юм байна. Энэ дээр ажлын хэсэг санал оруулаад, 5 гэдэг маань ийм юм.
Энэ хуулийн 11-ийн 1.2-т заасан үндэсний бичгийг хөтлөх үе шаттай хэрэгжүүлэх зохих бэлтгэл хангасны үндсэн дээр төрийн болон нутгийн өөрөө удирдах байгууллага албан хэргийг кирил болон үндэсний хос бичгээр хөтлөн явуулна гэсэн 7.2 дахь хэсэг нэмэх гэсэн санал гаргаад, энэ санал нь олонхын дэмжлэг авсан байгаа юм. 
20 дугаар санал дээр 24.2 гээд энэ хуулийн 7.2 дахь хэсэг буюу саяын миний уншсан хэсгийг 2025 оны 1 дүгээр сарын 1-ээс эхлэн дагаж мөрдөнө гэсэн ийм хоёр заалт байгаа юм. Тэгээд би ажлын хэсгийг энэ саналаа татаад авчихаач ээ гэж хүсэж байгаа юм. Би бол энэ хэлний тухай хуулийг шинэчлээд, гишүүд санаачилга гаргаад явж байгаад талархаж байгаа юм. Энэ хуулийг анх Дулам гишүүн байхдаа яг ийм хуультай болоод хэрэгжээд эхэлсэн. Засаж сайжруулах юм байгаа, би дэмжиж байгаа. 

Манай энэ хууль маань хэлний тухай хууль. Бичиг соёлын тухай хууль биш. Анхныхаа өргөн барьсан драфт дээр энэ байхгүй байсан, тэгээд манай ажлын хэсгийн гишүүд үүнийг оруулаад, Байнгын хороо дэмжсэн байгаа юм. Би үүнийг арай хэтэрхий хатуудсан, эртэдсэн заалт байна гэж үзэж байгаа юм.
Би мэдээж монгол хүнийхээ хувьд монгол бичиг соёлоо дээдлэх ёстой гэдэгтэй 100 хувь санал нэгтэй байна. Гэхдээ монгол хэлийг, монгол бичгийг бид нар ямар нэгэн хууль тогтоомжоор, хүчээр “чи үүнийг зөрчвөл чамайг ялд унагана шүү” гэдэг байдлаар хэлдэг, сургадаг зүйл биш ээ. Энэ бол үндэсний өөрийнх нь маш том, бүх хууль тогтоомжоор дархлаажуулж байж авч явж байх ёстой ийм зүйл.

Монголчууд ер нь цаашдаа бид нар дэлхийн соёлтой хөл нийлүүлэн алхах учиртай. Бид 2008 онд Их Монгол Улс байгуулсны 800 жилийн ойг тэмдэглэж байх үед бид хэл соёл, бэлэгдэл, бусад олон асуудлаар судалгаа хийж үзэж байхад хэлний асуудал, жишээлбэл өөрийн үндэсний хэлтэй, дээр нь нэмж дэлхийн аль нэг хэлийг албан ёсны хэлээ болгосон тийм улс бол ялангуяа англи хэлийг албан ёсны хэл болгосон улс орнуудын хөгжлийн төвшин хамаагүй өндөр байсан байх жишээтэй. Энэ бол дараагийн өөр асуудал.
Бичгийн тухай асуудал бол ер нь хэлээ юугаар тэмдэглэх вэ гэдэг асуудал. Хүн төрөлхтөн, улс орнууд бичиг нь олон янзаар солигдож ирсэн түүхтэй ийм улс юм. Тийм учраас би энэ хоёр заалтаа ажлын хэсэг татаад авчихаач ээ. Үгүй гэвэл би олонхын саналаар үүнийгээ санал хураалгаад өгөөч ээ. Тэгэхгүй бол энэ нь арай хатуудсан, хэрэгжих боломжгүй ийм заалт.

Өнгөрсөн 25 жилийн хугацаанд бид нар үндэсний монгол бичгийн асуудлаар ярьсан, хэлсэн, явсан. Өнөөдрийн үр дүн ямар байгаа билээ? Хэрэглээ, бусад олон асуудал. Тэгээд хүмүүс, залуу үе юу хүсээд байгаа вэ гэдэг асуудал. Үүнийг манай гишүүд нэг бодолцож үзээч ээ. Тэгэхгүй бол энэ өөрөө хэлний тухай хуулийн олон заалтуудаа хойш нь татчих ийм хууль шүү, ийм заалт болчихоод байна шүү гэдгийг би хэлмээр байна. Би хууль санаачлагч гишүүдтэй бас санал ярилцсан. Ихэнх гишүүд нь энэ заалтуудыг авчихаж болно, бусад асуудлаар монгол бичгийн асуудал явж байгаа гэсэн учраас  би үүнийг авчихаач ээ гэж хүсэж байна.

Д.Батцогт: -Ажлын хэсгийн ахлагч Гончигдорж гишүүн.
Р.Гончигдорж: -Бид нарын өнөөдрийн ярьж байгаа шалтгаан бол Хууль зүйн байнгын хорооноос хариуцлагын санкц дээр ерөнхийдөө балансжуулах, түүгээр орж ирсэн ганцхан тэр асуудлыг л хэлэлцэнэ шүү дээ. Түүнээс, ажлын хэсэг бол өмнө нь оруулж ирээд Байнгын хороо хуралддагаараа хуралдаад бүх юмаа цэгцэлчихсэн. Энэ асуудлууд бол нэгдүгээр хэлэлцүүлэг хийсний дараа л асуудал хөндөгдөж гарна уу гэхээс, одоо энэ байхгүй. Тийм учраас Хууль зүйн байнгын хорооноос санкцын 2 дугаар хэсгийг хасах нь зүйтэй юм. 
Ер нь тэдний хэлж байгаа санаа бол Монгол хэлний тухай хуулийн нэг том үзэл санаа бол нийт монгол олон түмнээ энэ уламжлалт монгол бичиг, одоогийн бичиг хоёрыг хослон хэрэглэх, ялангуяа үндэсний монгол бичгээ хэрэглэх хэрэглээнд оруулах, сурах энэ чиглэл дээр олон түмний өрнөлийг л хууль, эрх зүйн үүднээс нь тавих гэсэн ийм сайхан зүйл. Тийм учраас энэ дээр хатуу санкцын чиглэлүүдийн юмнууд нь нэгдүгээрт тохирохгүй гэсэн нэг үзэл санаа байгаа. 
Нөгөө талаасаа хуулийн хариуцлагын баланс дээр тэр үйл ажиллагааг нь зогсоох гэсэн тэр хэмжээ өөр хуулиудаар зохицуулагдах. Зөвшөөрөл олгох, Зөвшөөрлийн тухай хууль, бусад хуулиудаар зохицуулагдаад явах учиртай юм гэж гаргасан. Тийм учраас зөвхөн түүнийгээ хэлэлцээд, тэр дээрээ санал хураалгаад л асуудлыг дуусгахаас өөр арга байхгүй.

Санал хураасан бол одоо хурал дууссан байна шүү дээ. Тийм учраас ажлын хэсгийн ахлагчийн хувьд би хариуцсан асуудлаа оруулсан, оруулаад дууссан.

Д.Батцогт: -Ойлгосон. Гэхдээ Батболд гишүүний гаргаж байгаа санал бол урьд нь Байнгын хорооны анхны хэлэлцүүлэг хийх үед санал хураалт яваад дэмжигдчихсэн санал байгаа. Одоо шийдэгдэх ганцхан гарц нь Улсын Их Хурлын чуулган дээр л шийдэгдэх ийм бололцоо байгаа.

-Батболд гишүүн.

Су.Батболд: -Анхны хэлэлцүүлэг нь үргэлжилж байгаа шүү дээ. Анхны хэлэлцүүлэг үргэлжилж байхад Байнгын хорооны хамтарсан хуралдаан дээр би яагаад санал гаргаж болохгүй гэж вэ?

Би энд үндэсний аюулгүй байдалд нөлөөлсөн алдаатай бодлого гэж хэлээд байна шүү дээ. Тэгээд яах гээд байгаа юм бэ, Өвөр Монголд очиж наалдах гээд байгаа юмуу, Хятадын харьяанд орох гээд байгаа юмуу? Энэ чинь хэнд хэрэгтэй юм бэ? Та нар бүхэл бүтэн нэг үеэрээ тоглочихсон. Өнөөдөр төрийн албанд орж байгаа 25-30 насны хүүхдүүд чинь яаж зөв бичиж байна вэ? Бичиг үсэггүй болчихсон шүү дээ. Будаач будаач гэхээр сахлаа будав гэгчээр та нар юу яриад байгаа юм бэ? Болиоч, болиоч. Хэнд хэрэгтэй юм бэ? Энэ чинь сурах ёстой юу, сурах ёстой. Гэхдээ та нар хүнийг албаар тэгж бүхэл бүтэн үеэр нь өнөөдөр 25-35 насны залуучуудыг та нар бичиг үсэггүй болгочихсон. Кирилээр бичиж чадахгүй, монголоор бичиж чадахгүй, англиар чадахгүй ийм болгочихсон шүү дээ. Тэгээд одоо юу яриад байгаа юм бэ?

Ц.Оюунгэрэл: -Кирил бичиг үлдэж байгаа шүү дээ. Нэг соёлыг нөгөөгөөр нь устгах гээд юуг.
Д.Батцогт: -Батболд гишүүний микрофоныг өгчих.

А.Тлейхан: -Анхны хэлэлцүүлэг явж байгаа бол энэ саналаар санал хураалт явна шүү дээ.

Д.Батцогт: -Санал хураалт явчихсан юмаа, Тлейхан гишүүн ээ. Одоо бид нар дэгээрээ явахаас өөр арга байхгүй шүү дээ.

Су.Батболд: -Та нар энэ шийдвэрийнхээ хор уршгийг мэдэж байна уу? 2025 он гээд арван жилийн дараа 1 сарын 1-ээс эхэлье, нэг хуудас бичиг бичдэг байсан бол хоёр хуудас бичиг бичнэ шүү дээ. Нэг талд нь хуучин монголоор, нэгэнд нь уйгаржин монголоор, нэг талд нь кирилээр. Үүнийхээ эдийн засгийн үр ашгийг тооцсон юмуу? Яаж тооцсон юм бэ? Та нар тийм байж болохгүй шүү дээ.
Д.Батцогт: -Асуултад хариулъя.
Су.Батболд: -Одоо угаасаа санал хураавал энэ дэмжинэ шүү дээ. Анхны хэлэлцүүлэг явж байхад яагаад гишүүд саналаа хэлж болохгүй байгаа юм бэ? Сонин, сонин юм оруулж ирээд.

Д.Батцогт: -Би ойлгож байна. Ер нь санал хураалт явчихсан учраас бид дэгээрээ явж, чуулган дээр хагалахаас өөр ямар ч гарц байхгүй.
Су.Батболд: -Та нар сонин дээр гарсан хэлэлцүүлэг, эрдэмтдийн үгийг сонсооч, Батчимэг гишүүн ээ. Нэг талыг барьсан гэж, та нар ч гэсэн нэг талыг барьж байна шүү дээ. Яагаад сонсохгүй байгаа юм бэ? Хэний бодлого, хэний санаа цаана нь явж.

Д.Батцогт: -Гончигдорж гишүүн.

Р.Гончигдорж: -Та түүх яриад, үүгээрээ Монголыг Хятад руу оруулах гэж байна гэж яривал би бас жижигхэн түүх хэлчихье. Монгол Улсад кирил үсэг яаж орж ирэв? Тэр үе дэх Оросын нөлөөлөл, Хятадын нөлөөллийг Монголд бий болгох тухай ямар тэмцэл байв? Ер нь ярих юм бол Монголын хамаарлын тухай асуудал. Чухамхүү тэгэхэд, бүр 1930-н хэдэн оны тэр үеийг ярих юм бол манай эх орончид Монголоо нэгтгэхийн төлөө байсан шүү. Монголоо нэгтгэхийн төлөө хичнээн монголчууд яаж золиослогдож, яаж хэлмэгдэж, яаж урд талд очиж алуулж байлаа? Тэгэхэд кирил үсгийг оруулж ирснээрээ Монголд Оросын нөлөөллөө бүрэн оруулж ирж, Өвөр Монгол, Ар Монгол хоёрыг соёлоор нь таслах гэсэн бодлогыг хийснийг үгүйсгэж болохгүй шүү.

Хоёрдугаарт, одоо 2025 он гэж байна. 2025 он гэдэг бидний төсөөлөхийн аргагүй соёлжсон тэр үе. Тэр үед ямар зардлын тухайд, цаас бичигч гэдэг юу байх бол доо. Бүхэл бүтэн файлуудаар хийгдсэн, компьютержсэн, хүн дуртай бичиглэлээр, дуртай файлаараа хадгалагдаж байдаг тэр гарна. Тэр үед, 2025 онд ямар нэгэн ийм зардлын тухай асуудал байхгүй. Өнөөдөр бүх программууд нь хийгдчихсэн, энэ болгон нь хөгжчихсөн. Бид нэг бичиг рүү орохгүй, хос бичгийн тухай ярьж байна, за юу. Тэгж ярих юм бол Монгол Улс энэ даяарчлагдсан нийгэм дотор өөрийнхөө өв соёлыг авч үлдэх тухай асуудлыг бид ярьж байгаа шүү.
Д.Батцогт: -Баярлалаа. Одоо хэлэлцэх асуудал дууслаа. Чуулган дээр.

-Үг хэлэх асуудал байхгүй. Одоо ямар ч асуудал байхгүй шүү дээ.

А.Тлейхан: -Үгээ хэлье л дээ.

Д.Батцогт: -Санал хураалт явчихсан, чуулган дээр очоод унавал дараагийн асуудал дээр бид нар ярина шүү  дээ.

-Бакей гишүүний микрофоныг өгчихье.

А.Бакей: -Би өмнө нь санал хураагдсан саяын асуудлаар нэг юм тэмдэглүүлэх хэрэгтэй байна. Сая төслийн 23 дугаар зүйлийн 23.2 дахь хэсгийг хасахаар боллоо. Төслийн 23.2 дахь хэсэг гэдэг маань өмнөх хуралдаанд санал хурааж шийдвэрлэсэн зарчмын зөрүүтэй саналын 20 дугаар саналын 3 дахь хэсэг байгаа юм. 

Нэг асуудлаар өмнөх хуралдаанд нэг санал хураачхаад, өнөөдөр дахиад санал хураалаа шүү дээ. Тийм учраас өмнөх санал хураасан зарчмын зөрүүтэй саналаас саяын хураасан зарчмын зөрүүтэй саналыг хасах хэрэгтэй. Үүнийг протоколд тэмдэглэчихье.
ТАНИЛЦСАН: УИХ-ЫН ГИШҮҮН




А.БАКЕЙ

Д.Батцогт: -Тлейхан гишүүн.

А.Тлейхан: -Би Байнгын хорооны хуулийн зөвлөхөөс асуух гээд байна л даа. Энэ хурал маань анхны хэлэлцүүлэг үү, хэд дэх хэлэлцүүлэг вэ? Хэрвээ анхны хэлэлцүүлэг гэж үзвэл заавал зарчмын санал хураалт явах ёстой шүү дээ. Дэмжинэ үү, үгүй байна уу гэж маргалдах биш, Их Хурлын гишүүн санал гаргасан бол санал хураалт заавал явах ёстой. Энэ хэд дэх хэлэлцүүлэг вэ? Дэгээ хэлээч, хуулийн зөвлөхөөс асууя. Би гишүүнээс асуухгүй. Хуулийн зөвлөх хариул. 
Р.Гончигдорж: -Тийм юм байдаггүй юм. Хууль зүйн байнгын хорооны санал, дүгнэлтийг.

А.Тлейхан: -Би чамаас асуугаагүй, чи дуугүй байж бай. Чи бүх юмыг мэддэг юм биш шүү дээ. Дуугүй бай.
Д.Батцогт: -Байнгын хорооны зөвлөх хариулчих.
Ж.Бямбадулам: -Өнөөдрийн хуваарьт орсон энэ асуудал бол Монгол хэлний тухай хуулийн төслийн талаар Хууль зүйн байнгын хорооноос гаргасан санал, дүгнэлтийг хэлэлцэж байгаа ийм хурал байгаа.

А.Тлейхан: -Хэд дэх хэлэлцүүлэг вэ? Чи түүнийг тайлбарлаадах. Хэлэлцэх асуудлын хуваарийг чи тайлбарлаадах.
Д.Батцогт: -Асуудал эцэслээд шийдэгдээгүй шүү  дээ. Гишүүд ээ, тайван бай л даа.

А.Тлейхан: -Гүйцэд хариул, чи миний хариултыг өг.
Ж.Бямбадулам: -Анхны хэлэлцүүлгээр Хууль зүйн байнгын хорооноос гаргасан санал, дүгнэлтийг хэлэлцэнэ гэсэн ийм хуваарьт орсон асуудал байгаа.

А.Тлейхан: -Энэ тэгээд анхны хэлэлцүүлэг мөн үү, биш үү?
Ж.Бямбадулам: -Анхны хэлэлцүүлэг.

А.Тлейхан: -Тэгээд яагаад санал хураалт явахгүй байгаа юм бэ?

Д.Батцогт: -Наад асуудлаар чинь тухайлан санал хураалт яваад Байнгын хороон дээр дэмжигдчихсэн шүү дээ, гишүүд ээ. Та нар мэдэхийн дээдээр мэдэж байгаа шүү  дээ. Одоо энэ дээр маргалдаад яах юм бэ? Хагалах бололцоо бол чуулган дээр л байгаа шүү дээ.

А.Тлейхан: -Би саналын тухай хэлээгүй байна, дарга аа. Яаж хэлэлцэх дэгийн тухай, яаж хэлэлцэх тухай л ярьж байна.
Су.Батболд: -Бид цөөнх гээд ярья.

Д.Батцогт: -Цөөнх бололцоо байгаа юмуу?

-Санал хураагаагүй юм чинь цөөнх болох бололцоогүй гэж байна.

Өнөөдрийн хэлэлцэх асуудал, хоёр Байнгын хорооны хамтарсан хуралдаан дууслаа. Баярлалаа.

-Нийгмийн бодлогын байнгын хорооны гишүүд үлдээдэх.

Су.Батболд: -Та нар бүтэн нэг үеэр нь тоглож байна.
М.Батчимэг: -Та баримтаа гаргаад ир, юу гээд байгаа юм бэ? 

Су.Батболд: -Сонин дээр гарсныг уншаарай.

М.Батчимэг: -Та нэг сонин уншчихаад.

Су.Батболд: -Энэ бол даяар Монголын ариун голомт учраас, бид нар тэнд очиж наалдах ёсгүй шүү.

М.Батчимэг: -Та юу гээд байгаа юм бэ? Юу гээд биччихсэн байна гэнээ?

Су.Батболд: -Хос бичигтэн болно, тэрний дараа юу гэж бичсэнийг.

Ц.Оюунгэрэл: -Тэгээд таны бодлоор Монгол 70 жилийн түүхтэй улс юмуу, хаашаа юм бэ? Харин хэн нь хэнийхээ түүхийг утгасан.
М.Батчимэг: -Бид хэний даалгавраар хийж байгаа гэж та хэлсэн бэ, Батболд гишүүн ээ?

Су.Батболд: -Монголын хувь заяагаар тэгж тоглож болохгүй шүү.

Д.Батцогт: -Гишүүд картаа сугалаад эргээд хийгээрэй. Одоо Нийгмийн бодлого.

Г.Баярсайхан: -Батцогт гишүүн ээ, ийм чухал асуудал ярьж байхад та хүчээр зогсоогоод.

Д.Батцогт: -Үгүй ээ, хурал дууссан. Өнөөдрийн хэлэлцэх асуудал зөвхөн Хууль зүйн байнгын хорооны асуудлыг л хэлэлцэнэ.

-Зөндөө ярилаа, одоо чуулган дээрээ л бүгдээрээ ярьцгаая л даа.

Би дэгийн дагуу явахаас би өөрөө дур мэдэж энэ дэгийг өөрчлөх ямар ч эрх байхгүй шүү дээ. Ганцхан асуудал байсан. Үүнийгээ чуулган дээр очоод л ярьцгаая.

Бичлэг буулгасан:

ПРОТОКОЛЫН АЛБАНЫ ШИНЖЭЭЧ






Б.БАТГЭРЭЛ 
